
DATGANIAD I'R WASG
Adfer Llwyndewi: Llwyddiant Cyllid i Warchodfa Natur Rhydaman

Mae Menter ar gyfer Cadwraeth Natur Cymru (INCC) yn falch o gyhoeddi menter gadwraeth
newydd uchelgeisiol i adfer ac ailddychmygu Llwyndewi, gwarchodfa natur newydd sbon ar
gyrion Bannau Brycheiniog, uwchben Rhydaman.

Roedd yr elusen wrth ei bodd o glywed yn ddiweddar ei bod wedi bod yn llwyddiannus yn
ei chais i Gronfa Dreftadaeth y Loteri Genedlaethol am gymorth ariannol. Bydd mwy na
£90,000 yn cael ei fuddsoddi yn ystod y flwyddyn nesaf i ddysgu mwy am y bywyd gwyllt
sy'n galw'r warchodfa natur yn gartref ar hyn o bryd aci ddatblygu cynlluniau manwl ar
gyfer pum mlynedd pellach o waith i adfer cynefinoedd ac i gynnwys pobl leol.

Mae'r tir yn Llwyndewi yn perthyn i Brecon Carreg ac mae wedi cael ei brydlesu i INCC i'w
reoli fel gwarchodfa natur. Yn swatio yn y dirwedd donnog islaw y Mynydd Du, mae'n
parhau i fod yn esiampl dda o sut byddai llawer o Sir Gaerfyrddin wledig wedi edrych
flynyddoedd lawer yn 6l, cyn i ffermio ddod yn fwy diwydiannol. Gellir dod o hyd i
gynefinoedd dan fygythiad fel glaswelltir corsiog a choetir gwlyb yno o hyd, ochr yn ochr a'i
laswelltiroedd mwy amaethyddol.

Fodd bynnag, gan nad yw'r tir wedi cael llawer o reolaeth yn ystod y blynyddoedd diwethaf,
mae angen gwneud gwaith adfer er budd rhai o'r rhywogaethau sy'n agored i niwed yno, gan
gynnwys y Troellwr Mawr, Pryfed Tan a Thitwod yr Helyg. Mae Titwod yr Helyg wedi profi
dirywiad enfawr ledled y DU ac maent bellach yn un o’r adar ar restr goch Cymru, ond credir
mai Sir Gaerfyrddin sydd a'r gyfran uchaf o'r boblogaeth sy'n weddill yng Nghymru.

Dywedodd Rob Parry, Prif Swyddog Gweithredol INCC, “mae hon yn foment hynod gyffrous i
INCC. Fe fydd y gefnogaeth gan y Loteri Genedlaethol yn ein cefnogi ni i wneud gwaith arolygu
hanfodol ar yr ardal fawr yma o dir sydd heb ei hastudio ryw lawer gan ecolegwyr. Pwy a wyr beth
ddown ni o hyd iddo? Fe fyddwn ni hefyd yn gallu creu cynlluniau manwl ar gyfer ein gwaith yn y
dyfodol yno, gan lansio ein siwrnai at drawsnewid Llwyndewi yn hafan bywyd gwyllt llewyrchus, ac
yn adnodd gwych i bobl Rhydaman a thu hwnt.”

Dywedodd Andrew White, Cyfarwyddwr Cymru yng Nghronfa Dreftadaeth y Loteri

Genedlaethol:

"Rydyn ni’n falch o gefnogi gweledigaeth Menter ar gyfer Cadwraeth Natur Cymru ar gyfer
Llwyndewi. Diolch i chwaraewyr y Loteri Genedlaethol, bydd y prosiect yma nid yn unig yn gwarchod
ac yn adfer cynefinoedd a rhywogaethau gwerthfawr ond hefyd yn creu cyfleoedd i gymunedau lleol
gysylltu & byd natur”

Y gobaith yw y bydd y gwaith yn y dyfodol yn y warchodfa yn cynnwys cyflwyno pori
cadwraeth, gwella'r caeau amaethyddol presennol gyda hadau blodau gwyllt, mynd i'r afael a
rhai o'r planhigion estron ymledol sy'n tyfu ar y safle ar hyn o bryd, a gwaith wedi'i dargedu i
wyrdroi ffawd y rhywogaethau sy'n wynebu dirywiad ar hyn o bryd, fel Pryfed Tan.

Bydd ymgynghoriad a chymunedau lleol yn cael ei gynnal hefyd, i weld pa fath o
ddigwyddiadau a gweithgareddau y gellid eu cynnal i ddod a phobl yn nes at natur.

Nid dim ond achub lleoliad yw’r nod — ond yn hytrach ei drawsnewid yn warchodfa natur
lewyrchus, gynhwysol ac ysbrydoledig i bawb.

Nodiadau i olygyddion:

Am ragor o wybodaeth cysylltwch a — Robert Jones Parry, Prif Swyddog Gweithredol. Menter
ar gyfer Cadwraeth Natur Cymru (INCC). Rob.parry@incc.wales / 07821 397625

Mae lluniau (at ddefnydd untro yn unig) ar gael ar gais

Gwefan INCC: www.natureconservation.wales

Am INCC

Gweledigaeth: ‘Cymru sydd a mwy o fywyd gwyllt mewn mwy o lefydd, wedi'i chreu gan
gymdeithas sydd a gwerthfawrogiad cynhenid o'r byd naturiol’.

Cenhadaeth: Bod y llais cryf, heb ei gyfyngu y mae bywyd gwyllt Cymru ei angen, yn codi
llais ac yn rhoi anghenion bywyd gwyllt yn gyntaf.

